
ISTIADAT PERBARISAN HARI PAHLAWAN 2026 ZAHIR PENGHORMATAN NEGARA
KEPADA PARA PAHLAWAN

1. Keamanan dan kemakmuran yang dinikmati rakyat Malaysia hari ini tidak hadir dengan
sendirinya, sebaliknya diukir atas pengorbanan jasa dan semangat juang para pahlawan
mempertaruhkan nyawa demi kedaulatan tanah air. Sebagai menzahirkan penghargaan
tertinggi negara, Kebawah Duli Yang Maha Mulia Seri Paduka Baginda Yang di-Pertuan
Agong, Sultan Ibrahim berkenan berangkat menyempurnakan lIstiadat Perbarisan Hari
Pahlawan 2026 di Dataran Pahlawan Negara, Putrajaya hari ini.

2. Istiadat Perbarisan Hari Pahlawan 2026 yang dianjurkan oleh Angkatan Tentera
Malaysia (ATM) ini menghimpunkan 14 pegawai dan 667 anggota dalam perbarisan utama
yang melibatkan empat kontinjen iaitu ATM, Veteran ATM, Persatuan Bekas Polis Malaysia
(PBPM) dan Polis Diraja Malaysia (PDRM). Penglibatan gabungan wira yang sedang
berkhidmat dan veteran ini menzahirkan kesepaduan utuh barisan keselamatan negara,
sekaligus menyemarakkan kesinambungan semangat perjuangan rentas generasi.

3. Perjalanan Istiadat Perbarisan Hari Pahlawan 2026 pagi ini menyentuh sanubari para
hadirin menerusi siri acara simbolik seperti Kawalan Kehormatan Utama, Paluan Akhir,
persembahan pantomim dan Paluan Fajar. Sebagai medium penceritaan utama, pantomim
khas bertajuk "Darah Pahlawan Ulu Legong" diangkat bagi mengenang kembali peristiwa
tragis era penentangan insurgensi komunis. Kisah ini mencerminkan keberanian dan
kesetiaan tidak berbelah bahagi Tentera Darat Malaysia, sekaligus membakar semula ingatan
masyarakat bahawa keamanan negara dibina atas titisan darah dan keringat wira bangsa.

4. Berteraskan tema "Mengenang Jasa, Mengukuh Pertahanan", Hari Pahlawan 2026
bukan sekadar majlis peringatan sejarah, malah menjadi wahana utama untuk menyemai
patriotism dan memperkukuh keyakinan bahawa kedaulatan Malaysia merupakan
tanggungjawab bersama. Semangat inilah yang membentuk teras ketahanan negara dalam
mendepani pelbagai cabaran mendatang.

5. Istiadat Perbarisan Hari Pahlawan 2026 turut diserikan dan dihadiri oleh:
a. Yang Amat Berhormat Perdana Menteri, Dato' Seri Anwar bin Ibrahim dan
isteri;

b. Yang Amat Berhormat Timbalan Perdana Menteri |, Datuk Seri Dr. Ahmad
Zahid bin Hamidi dan isteri;

C. Yang Amat Berhormat Timbalan Perdana Menteri Il, Datuk Amar Haji Fadillah
bin Haji Yusof dan isteri;

d. Yang Berhormat Menteri Pertahanan, Dato' Seri Haji Mohamed Khaled bin
Nordin dan isteri;

e. Yang Berhormat Menteri Dalam Negeri, Datuk Seri Saifuddin Nasution bin
Ismail dan isteri;

f. Panglima Angkatan Tentera, Jeneral Tan Sri Dato' Seri Haji Malek Razak bin
Sulaiman dan isteri;

g. Ketua Polis Negara, IG Tan Sri Dato’ Seri Haji Mohd Khalid bin Haji Ismail dan
isteri;

h. Panglima-Panglima Perkhidmatan/Pegawai-Pegawai Kanan Polis dan isteri,
veteran ATM serta Polis, serta ketua-ketua perwakilan asing termasuk Duta Besar dan
Pesuruhjaya Tinggi ke Malaysia.

6. Sambutan Hari Pahlawan disambut pada 31 Julai setiap tahun dan dianjurkan secara
bergilir-gilir antara ATM dan PDRM sebagai acara rasmi tahunan negara. Tahun 2026
merupakan sambutan Hari Pahlawan kali ke-66.

7. Secara keseluruhannya, Hari Pahlawan mendidik kita bahawa keamanan yang
dinikmati hari ini adalah warisan daripada pengorbanan dan kesetiaan para pahlawan.
Menjadi amanah dan tanggungjawab seluruh rakyat Malaysia untuk terus memelihara
kedaulatan ini menerusi semangat patriotisme, perpaduan dan kecintaan mendalam terhadap
ibu pertiwi demi generasi berasaskan masa depan yang lebih cemerlang.

-TAMAT-

“KETAHANAN ATM : BENTENG PERTAHANAN NEGARA”

